
Uno degli obiettivi che il Gruppo di lavoro si 

è posto nell’ambito del Festival dell’Istrioto 

è la realizzazione di contenuti didattici 

destinati ai bambini e ai ragazzi, con l’intento 

di contribuire all’arricchimento del loro 

patrimonio linguistico e di avvicinare le 

giovani generazioni alla conoscenza delle 

diverse varietà dell'istrioto.

È in questo contesto che, in occasione della 

XIV edizione del Festival, vi proponiamo 

il racconto "Una storia moderna" pensata 

appositamente per i più giovani, nata dalla 

penna della scrittrice e potessa vallese Romina 

Floris. Attraverso la sua scrittura dialettale, 

l'autrice riesce a intrecciare una parlata dalle 

profonde radici storiche con tematiche di 

grande attualità, quali la tecnologia e l’ecologia. 

Il racconto è stato successivamente tradotto 

nelle diverse varietà dell’istrioto (rovignese, 

dignanese, gallesanese e sissanese) dando 

vita, all’interno della stessa pubblicazione, a 

un vero e proprio mosaico linguistico.

I testi sono inoltre accompagnati da esercizi 

di diversa tipologia, pensati per guidare 

il giovane lettore nella comprensione e 

nell’analisi del testo, ma anche in un percorso 

di riflessione e di maggiore consapevolezza sui 

temi affrontati, in particolare quelli legati alla 

tutela dell’ambiente e a un uso responsabile 

della tecnologia.

Ci auguriamo pertanto che questo volume 

possa trovare spazio nelle attività didattiche 

e diventare un utile punto di riferimento per 

insegnanti, educatori e per tutti coloro che, 

con impegno e passione, contribuiscono a 

mantenere vive e a tramandare le parlate 

istriote.

Iera na olta, poco poco tempo fa, n morè de nome 
Bepi sempro ntacà al computer che nol voreva ∫ì 
mai fura de ca∫a. N bel dì de stanverta ven a catalu 
la so amiga Catina con la ntension de strasinalu 
fura de ca∫a.

“Ala su, ∫emo n pò fura a spasi∫à. Mi ngrumarè 
fiori e ti spari∫i. Ti sen grando e groso, no ti sarò n 
problema stricate ntei stropedi a col∫ili”, ghi di∫ la 
Catina.

“Ma ola ti voi che veghi!” ghi respondo l Bepi. “∫è 
fadiga. Se suda. Mi ∫è piun bel restà sa.”

“Sempro tacà a sto tracanecio” e la mostra l 
computer. “No ti se nanca como ∫è fata la ierba.”

“E como no? Mi basta ∫ì su internet e posi vedi 
duta la ierba che voi.”

“Muché, e la ierba ntel computer ti rivi anca a 
tocala? Ma dai! ∫è cusì bel caresà i bari de ierba e 
poi descolsi caminaghi de∫ora. Ala, movite! Metiti 
le scarpe e ∫emo ntel logo del vecio Toni che ∫è 
duto vedorno. Ti vedarè quanti spari∫i e quanti 
fiori che cataremo!”

E cusì sforsà, al Bepi ghi iò tochesto metisi le 
scarpe e ∫ì fura ala lu∫ del sol. Bon che l si iò ciolto 
drio i ociai da sol, se no duta quela lu∫ lu varao 
norbà, despoi tanti dì fisà sul computer.

I moredi spasi∫eia contenti, anca al Bepi ghi naso 
na contentesa che nol pensava.

I va aoltra na ma∫era per fà prima. Tanto i sa che 
anca l logo del vecio Checo ∫è vedorno e bandonà, 
nisun ghi sigarò drio se i ghi pasa a treso. 

De colpo la contentesa spariso, i oci sparlancadi, i 
moredi deventa bianchi n mu∫o. Quel bel logo ola 
tempo ndrio se someneva patate, bi∫i, fava, adeso 
l ∫è deventà n mundiser, da fà stomego, scovase 
de ogni tipo: plastiche, cartoni, frighi, spacheri, 

gome de auto, e tanto altro ancora. 

I moredi se varda matunidi, no i cata parole adate 
per quel de∫io, finta che al Bepi ghi ven na idea: l 
fà na fotografia col telefonin e l ghi di∫ ala Catina: 
“Scolta, adeso ∫emo a ca∫a meia e si femo iudà per 
remegià a sto de∫io”. La Catina ghi fà de moto col 
cao, anca se no ghi ∫è ciaro che che l Bepi vol fà.

A ca∫a l Bepi se colega con duti i so amighi sui 
social, l carega la fotografia del mundiser ntel logo 
del vecio Checo e l ghi scrivo: “Se ti ami l nustro 
pianeta, iudami a netà sto mundiser! Na picia 
asion per dà l i∫empio!”

E, armadi de scove e sachi, l Bepi e la Catina i torna 
ntel logo a netà.

A cao na ora scomensa a rivà ∫ento aufa de ogni 
età, i amighi del Bepi, ma anca tanti altri, amighi 
dei amighi, duti con scove, sachi e ordegni pronti 
per laorà. Duti atenti a spartì la plastica, la carta, 
l fero, l virigo, cusì como vemo mparà scoltando le 
regole del riciclo.

E cusì, duti nsembro a fasi coragio e dando n bon 
i∫empio, i iò netà quel logo e duti i loghi atorno, e 
poi ananti anca i loghi, i prà e i boschi piun alargo. 

Tante olte se di∫ che la tecnologia ruvina l mondo, 
ma anca remenase a perdendo tempo no ghi iuda 
ala nustra Tera. L Bepi e la Catina ndi iò contà na 
storia moderna fata de computer e telefonini che 
meto nsembro la ∫ento che vol vivi nte n mondo 
piun neto. 

I doi moredi iò savesto doperà ben la tecnologia e 
anca l so tempo.

1. Chi vemo ntela storia? 

a) Nome: _____________________

Como l ∫è?

_________________________________________

 Che l fà ntela storia?

_________________________________________

b) Nome: _____________________

Como la ∫è?

_________________________________________

Che la fà ntela storia?

_________________________________________

NTELA STORIA

2. ∫è iusto o ∫è ∫baglià? Meti na X se ∫è ∫baglià. 

A Bepi ghi pia∫ ∫ì a spasi∫à per i loghi.	�

Catina la vol che l Bepi vego n po’ fura de ca∫a.�

I moredi cata n logo carego de fiori. �

L Bepi doperea l telefonin per iudà la natura. �

La ∫ento meto le scovase separade per riciclale. �

La storia ndi mpara che le robe moderne no va mai ben.�

Ala fine l logo ∫è duto neto. �

3. Quala ∫è la resposta iusta? 

L Bepi pasa tanto tempo:
 n corto

 sul computer

 n piasa

Catina ghi di∫ al Bepi de ∫ì a ngrumà:
 castagne e pomi

 spari∫i e fiori

 fon∫i e more

Che i cata ntel logo?
 un laco

 na iei∫a

 un monto de scovase

Che roba doperea l Bepi per domandà aiuto?
 na tromba

 l computer e i "social"

 n microfono 

De che favela la storia?
 de studià

 de tendi la natura

 de ∫ogà

6



4. Cata le parole sconte.

FIORI,    SPARI∫I,    LOGO,    SACHI,    PRÀ,    ORDEGNI,    STANVERTA,    IERBA,    
STROPEDI,    MA∫ERA,    BI∫I,    VIRIGO,    VEDORNO

5. Finisi la fra∫e.
 
Catina riva a tirà l Bepi fura de  __________ 

Per ∫ì fura de ca∫a l Bepi meto ndoso ________________

Per ∫ì ntel logo i va aoltra na ___________________

Ntel logo i cata ________________________

I ciò__________________________ e i va ntel logo a netà.

6. Le emosioni. 

Como i stà co…?

L Bepi ∫oga sul computer: ghi seca / el ∫è contento / el iò pagura

Catina va a spasi∫à per el prà: la ∫è contenta / la ∫è rabiada / la ∫è desperada

I vedo l logo carego de scovase: i sta n pa∫ / i ∫è desperadi / i ∫è rabiadi

I neta l logo: i se vergogna / i ∫è gelo∫i / i ∫è sodisfati

8. Meti a posto la storia. 

L Bepi meto su internet la fotografia.�

Catina riva a fà ∫ì fura de ca∫a l Bepi.�

I moredi cata l logo carego de scovase.�

Duti nsembro i neta l logo.�

9. Iudaghi ai doi moredi a ∫macà le scovase ntel bidon iusto. 

7. Como ciama Catina l computer? 

TORSO DEL POMO

SCORSE DE PATATE

BUTILIA DE PLASTICA
VA∫ETO DE VIRIGO

BUTILIA DE VIRIGO
SCATOLON

GIORNAI

1. Se ti saravi ti… 
Che ti faravi se arento a to ca∫a sarao n logo pien de scovase?

4. Femo finta… 
Fa finta de esi n giornalista, che ti ghi domandaravi al Bepi e a Catina?

Domanda 1 

Domanda 2 

Domanda 3 

FURA DELA STORIA

2. Finisi la fra∫e.
 
Tendi la natura vol dì______________________

Fà del ben nsembro ∫è ________________________

Le robe moderne pol iudà a tendi la natura co _______________

3. Como gol comportase? 

Colora solo le robe iuste che gorarao fà.

•	 ∫macà la plastica ntel prà. �

•	 ∫macà le scovase ntel bidon iusto. �

•	 Netà n bosco n cumpania. �

•	 Consumà tanta aqua.�

•	 Doperà i “social” per iudaghi ai altri.�

•	 Lasà scovase per le campagne.�

•	 Rispetà i anemai e le piante.�

6. Se ti saravi ti… 
Che ghi prometemo ala Tera? Che ti poi fà ti per iudà la natura?

7. Natura 
Co ti pensi ai boschi, ai loghi, ala natura, che ti ven a mento? Scrivi 8 parole.

5. Di∫egna e nventa! 
Di∫egna e scrivi qualcosa de bel per faghi capì ala ∫ento de no ∫macà le scovase ntorno.

Gìra oûna vuòlta, puòco tènpo fa, oûn muriè da 
nòn Bièpi sènpro anànti el computer ca nu'l vulìva 
mai ∫ì fòra da cà∫a. Oûn bièl giuòrno da primavìra 
∫ì vignoûda la suòva ameîga Cateîna par strasinàlo 
fòra da cà∫a.

"Soû, ∫èmo oûn può a spasi∫à. Meî i ingrumàrie 
fiùri e teîo spàri∫i. Ti son gràndo e gruòso, nu saruò 
oûn prublèma par teî ingraiàse in tu li saràie e 
ingrumàli", ga deî Cateîna.

"Ma ùla ti vuòi ch'i vago?!" ga raspòndo Bièpi. "A ∫ì 
oûna fadeîga. Sa soûda. A ∫ì pioûn bièl rastà qua." 

"Sènpro tacà a stu trabàculo" e la muòstra el 
computer. "Nu ti siè gnànche cùme ca ∫ì fàta la 
gèrba." "E cùme nuò? A ma basta ∫eî soû internet e 
i vìdo doûta la gèrba ch'i vuòi."

"Mideîgo, e la gèrba da'l computer ti rìvi ànca 
tucàla? Ma dai! A ∫ì cuseî bièl carisà i bàri da gèrba 
e puòi dascùlsi caminàghe ∫ùra. Àla! Mètate li 
scàrpe e ∫èmo in toû'l lògo da'l viècio Tuòni ca'l ∫ì 
doûto in vadùrno. Ti vadariè quànti spàri∫i e quànti 
fiùri ch'i catarèmo!"

E cuseî custrìto, a Bièpi g'uò tucà mètase li scàrpe 
e ∫ì fòra ala loû∫ da'l sùl. Par furtoûna el vìva i uciài 
da sul, sa nuò doûta quìla loû∫ la lu varàvo uorbà, 
duòpo tànti giuòrni a fisà el computer.

I murièdi i spasi∫ìva cuntènti, ànca Bièpi el uò 
sintoû nàsi oûna filisità ca nu'l cradìva.

I scavàlca oûna ma∫èra par rivà preîma. Tànto i sa 
ca ànca el cànpo del viècio Cèsco el ∫ì in vadùrno 
e abandunà, ningoûn ga sigaruò s'i pàsa par da là.

Doût'oûn t'oûn la filisità spareîso, i uòci spalancàdi, 
i murièdi a sa sènto ∫biancà in moû∫. Quìl bìel 
cànpo ùla ca oûn tènpo sa samanìva patàte, beî∫i, 
fàve, dièso el ∫ì davantà oûn scuvasòn, schifoû∫, 
scuvàse da ùgni suòrta: plàstiche, cartòni, freîghi, 
spàcheri, gùme da àuti, e tànte àltre ruòbe.

I murièdi i sa vàrda ∫matuneîdi, nu i truva li paruòle 
par dascreîvi quìl di∫eîo, feînta ca a Bièpi nu ga ven 
oûna idieîa: el fà oûna futugrafeîa cu'l taliefonìn 
e el ga deî a Cateîna: "Scùlta,  dièso i ∫èmo a cà∫a 
mieîa e sa fèmo gioûtà par rimidià quìsto di∫eîo". 
Cateîna ga fà da seî cun la tièsta, ànca sa nu sa 
capeîso ancùra quìl ca Bièpi vol fà.

A cà∫a Bièpi sa culièga cun doûti i suòvi ameîghi sui 
social, el càraga li futugrafeîe da'l scuvasòn in toû'l 
cànpo da'l viècio Cèsco e el screîvo: "Sa ti ga vuòi 
bèn al nòstro pianèta, gioûtame a natà quìsto 
scuvasòn! Oûna peîcia asìon par dà l'i∫iènpio"

E cun li scùve e i sàchi, Bièpi e Cateîna sa inveîa 
vièrso el cànpo par natà.

Duòpo sìrca oûn'ùra scumeînsia a rivà tànta ∫ènto 
da ùgni ità, i ameîghi da Bièpi, ma ànca tànti 
àltri, ameîghi da ameîghi, doûti cun scùve, sàchi 
e atrièsi prònti a lavurà. Doûti tènti a dasanbrà 
la plàstica, la càrta, el fièro, el vìro, cuseî cume 
ch'i vèmo inparà ∫èndoghe dreîo a li riègule da 'l 
riceîclo. 

E cuseî, doûti insènbro a dàse fuòrsa purtàndo 
oûn bòn i∫iènpio, i uò natà quil vadùrno e doûti i 
àltri vadùrni intùrno, e puòi avànti ànca i cànpi, i 
prà e i bùschi pioûn luntàni.

Tànte vuòlte a sa deî∫u ca la tecnologia ruveîna el 
mòndo, ma ànca girun∫ulà e cincinàse nu gioûta 
la nòstra Tièra. Bièpi e Cateîna na uò cuntà oûna 
stuòria mudièrna fàta da computer e taliefonìni 
ca uneîso la ∫ènto ca vol veîvi in t'oûn mòndo 
pioûn nìto.

I dùi murièdi uò savìsto duparà bèn la tecnologia e 
ànca el suòvo tènpo.

1. Chi vemo ntela storia? 

a) Nome: _____________________

Cùme el ∫ì?

_________________________________________

 Cuòsa el fà intùla stuòria?

_________________________________________

b) Nome: _____________________

Cùme el ∫ì?

_________________________________________

Cuòsa el fà intùla stuòria?

_________________________________________

NTÙLA STUÒRIA

2. ∫ì vìro o ∫ì fàlso? Mèti oûna X se ∫ì fàlso. 

A Bièpi ga pià∫u ∫ì a spasi∫à pa' i cànpi. �

Cateîna vol purtà Bièpi fòra da cà∫a. �

I murièdì trùva oûn cànpo pièn da fiùri. �

Bièpì duòpara el taliefoneîn par giutà la natoûra. �

La ∫ènto dasanbrìa li scuvàse par riciclàle. �

La stuòria na insìgna ca li ruòbe mudièrne nu va mài bèn. �

A la feîn el cànpo ∫ì doûto nìto. �

3. Quala ∫ì la raspuòsta gioûsta? 

Bièpi stà tànto tènpo:
 in coûrto

 soûl computer

 in piàsa

Cateîna ga deî a Bièpi da ∫eî a ingrumà:
 castàgne e pùmi

 spàri∫i e fiùri

 fòn∫i e mùre

Cuòsa i trùva in canpàgna?
 oûn làco

 oûna cè∫a

 oûn mònto da scuvàse

Cuòsa duòpara Bièpi par dumandà agioûto?
 oûna trònba

 el computer e i "social"

 oûn micruòfono

Da cuòsa pàrla la stuòria?
 da stugià

 da stà tènti a la natoûra

 da ∫ugà

4. Trùva li paruòle scònte.

FIÙRI,    SPÀRI∫I,    CANPÀGNA,    SÀCHI,    PRÀ,    ATRIÈSI,    PRIMAVÌRA,    
GIÈRBA,    GRÀIA,    MA∫ÈRA,    BEÎ∫I,    VÌRO,    VADÙRNO

5. Fineîsi la frà∫e.
 
Cateîna reîva tirà fòra da ______ Bièpi

Par ∫ì fòra da cà∫a Bièpi sa mèto induòso _____

Par ∫ì intùla canpàgna i sàlta ùltra oûna ______

Intùla canpàgna i trùva ______

I ciù _______ e i va in canpàgna

6. Li emusiòni.

Cùme i stà cu…?

Bièpi ∫uòga cùl computer: ga ∫ì nuiùs / el ∫ì cuntènto / el uò pagoûra 

Cateîna spasì∫a pa'l prà: la ∫ì cuntènta / la ∫ì rabiàda / la ∫ì dasparàda

I vìdo la canpàgna càraga da scuvàse: i ∫ì càlmi / i ∫ì dasparàdi / i ∫ì rabiàdi

I nìta la canpàgna:  i sa varguògna /  i ∫ì gilù∫i / i ∫ì sudisfàdi

8. Meti la stuòria par feîla. 

Bièpi el mèto li futugrafeîe su internet. �

Cateîna reîva tirà fòra da cà∫a Bièpi. �

I murièdi trùva la canpàgna càraga da scuvàse. �

Doûti insènbro i nìta la canpàgna.�

9. Gioûta i dùi murièdi a butà li scuvàse intùi bidoni gioûsti.

7. Cùme ciàma Cateîna el computer? 

TÙRSO DAL PÙMO

SCUÒRSA DA PATÀTE

FIÀSCHE DA PLÀSTICA
VA∫ÌTO DA VÌRO

FIÀSCA DA VÌRO
SCATÙLON

GIURNÀL

1. Sa ti saràvi teîo...? 
Sa rènte cà∫a tuòva fuòso oûna canpàgna càraga da scuvàse, cuòsa ti fàravi?

4. Femo feînta... 
Fà feînta da ièsi oûn giurnaleîsta, cuòsa ti ga dumandàravi a Bièpi e Cateîna?

Dumànda 1 

Dumànda 2 

Dumànda 3 

FÒRA DA LA STUÒRIA

2. Fineîsi la fràse
 
Stà tènti a la natoûra vol deî ______________________

Fà da'l bèn insènbro ∫ì inpurtànte parchì ________________________

Li ruòbe mudièrne pol gioûtà la natoûra cu _______________

3. El cunpurtamènto gioûsto. 

Culùra nàma li ruòbe gioûste da fà.

•	 butà la plàstica intùl prà �

•	 butà li scuvàse intùl bidòn gioûsto �

•	 natà oûn bùsco cun i ameîghi �

•	 cunsumà tànta àcqua �

•	 duparà i "social" par giutàghe ai àltri �

•	 lasà scuvàse par li canpàgne�  

•	 raspatà i anamài e li piànte�

6. Cuòsa ga prumatèmo a la Tièra? Cuòsa ti puòi fà teîo par giutà la natoûra? 

7. Cu ti pensi a i bùschi, a li canpàgne, a la natoûra, cuòsa ta vèn namènto? Screîvi 8 paruòle. 

5. Di∫ìgna e invènta qualcuòsa da bièl par fàghe capeî a la ∫ènto da nu butà li scuvàse intùrno. 

A jera òuna volta, oun fià de taèmpo indrèjo, òun 
murè de nome Bepi saèmpro tacà al computer 
ch’a nol vulìva ∫ì mai fùra de cà∫a. Òun baèl dèi 
de vèrta vèn a catàlo la sò amèiga Cateina cùn                      
la intensiòn de strasinàlo fùra de cà∫a.

“Ala sù, ∫òin òun po’ fùra a caminà. Mèi ingrumarè 
fiùri e tèi spàri∫i. Ti sòin gràndo e gròso, no te sarò 
difèisile streicàte in tei stroupèidi a còl∫ili”, ghe dì∫ 
Cateina.

“Ma vùla ti vòi ch’i vàghi!” ghe rispòndo Bepi. “∫ì 
fadèiga. A sa sòuda. Me ∫ì piòun baèl restà sà.”

“Saèmpro tacà a sto strafanèicio” e la mostra al 
computer. “No ti sè gnànca cùmo ∫ì fàta la jèrba.”

“E cùmo no? Me basta ∫ì su internet e i pòi vìdi 
dòuta la jèrba ch’i voi.”

“Sèì, e la jèrba in te’l computer ti rèivi anca a 
tucàla? Ma dai! A ∫ì cusì baèl caresà i bàri de jèrba e 
despòi discàlsi caminàghe ∫ùra. Ala, stùite! Mètite 
le scarpe e ∫òin in tel lògo del vecio Toni che ‘l ∫ì 
dòuto vedùrno. Tei vedarè quanti spàri∫i e quanti 
fiùri ch’i catarèn!”

E cousì sforsà, a Bepi ghe jò tucà a mìtise le scarpe 
e ∫ì fùra a la lòus del sùl. Bon che ‘l se jò ciolto 
drèio i ociài de sùl, se no dòuta quila lòus lo varàvo 
inorbà, despòi tanti dèi fisà sòul computer.

I murèdi i camèina cuntenti, anca a Bepi ghe nàso 
òuna cuntentèisa ch’a nol pensava.

I và vùltra òuna ma∫ièra par fà prèima. Tanto i 
sà ch’a anca al logo de bàra Chico al ∫ì vedùrno e 
bandonà, nisòun ghe seigarò drèio se i ghe pàsa 
a trèso. 

De culpo la cuntentèisa sparèiso, i òuci spalancàdi, 
i murèdi diventa beìanchi in mòu∫o. Quil baèl 
logo vula taèmpo indrèio se sumenàva patate, 
bèi∫i, fave, deso ‘l ∫ì devaentà òun scuvasòn, da fà 
stùmigo, tànte scuvàse: plastiche, cartòin, frèighi, 
spàcheri, gome de auto, e tànta ròba ancùra. 

I murèdi i se vàrda imatunèidi, i no càta paròle 
jòuste par quìl di∫èio, fèinta ch’a Bepi ghe vèn òun 
pensièr: el fà òuna fotografèia col telefonèin e ‘l 
ghe dì∫ a Cateina: “Scùlta, deso i ∫òin a cà∫a mèia 
e i se fèn joudà par reimedià a sto di∫èio”. Cateina 
ghe fà de mòto col càvo, anca se no ghe ∫ì ciàro 

quìl ch’a Bepi vol fà.

A cà∫a Bepi se colèga con dòuti i sò ameighi sui 
social, el càriga la fotografèia del scuvasòn in tel 
lògo de bàra Chico e el ghe scrèivo: “Se ti ghe 
vùi baèn al nostro pianèta, jòudime a netà sto 
scuvasòn! Fèn òuna pèicia asiòn par dà l’e∫ènpio!”

E, cun le scùve e i sàchi, Bepi e Cateina i tùrna in 
tel logo a netà.

Despòi oun’ ùra scumèinsia a rivà pourassè ∫ènto 
de ògno età, i amèighi de Bepi, ma anca pourassè 
altri, amèighi de i amèighi, dòuti con scùve, sàchi e 
ordègni pronti par lavorà. Dòuti atenti a spartèi la 
plastica, la carta, al fero, al vetro, cousì cùmo i vèn 
inparà scùltando le règule del ricèiclo.

E cusèi, dòuti insèmbro a fase curàjo e a dà òun 
bòn e∫ènpio, i jò netà quìl logo e dòuti i loghi 
atùrno, e despòi anànti anca i loghi, i pràdi e le 
seràje piòun a lòn∫i. 

Tante volte se dì∫ ch’a la tecnologèia ruvèina al 
mondo, ma anca remenàndose a pèrdi taèmpo 
no ghe se jòuda a la nostra Tera. Bepi e Cateina i ne 
jò cuntà òuna stòria mudèrna fàta de computer 
e telefonèini che meto insèmbro la ∫ènto che vol 
vèivi in òun mondo piòun nito. 

I dùi murèdi jò savìsto doperà baèn la tecnologèia 
e anca el sò taèmpo.

1. De chèi se favèla in te la storia? 

a) Nome: _____________________

Cùmo al ∫ì?

_________________________________________

 Chèi al fà in te la storia?

_________________________________________

b) Nome: _____________________

Cùmo al ∫ì?

_________________________________________

Chèi al fà in te la storia?

_________________________________________

DRÈNTO LA STORIA

2. A ∫ì vìro o ∫ì fàlso? Mìti òuna X se ∫ì falso. 

A Bepi ghe pià∫ a ∫i a spàso pàr le canpagne.�  

Catèina la vol ch’a Bepi vàga òun fià fùra de ca∫a. �

I mùredi i trùva òuna canpagna càrega de fiùri. �

Bepi al dòpera al telefonèin pàr judà la natura. �

La ∫ènto la mìto le scùvase spartèide pàr riciclàle.�  

La storia la ne insìgna ch’a la tecnologèia (le ròbe mùderne) no la val gnènte. �

Ala fèine al logo al ∫ì dòuto nìto.�

3. Quala ∫ì la risposta jòusta? 

Bepi al sta pourassè tenpo:
 in corto

 sul computer

 in piasa

Cateina la ghe dì a Bepi da ∫ì a ingroumà:

 castàgne e pùmi

 spàri∫i e fiùri

 sfòn∫i e more

Chèi i trùva in canpagna?

 òun làco

 òuna cì∫a

 òun mònto de scùvase

Ch'a roba al dopera Bepi par dimandà jòudo?

 òuna tronba

 al conputer e i "social"

 òun microfono 

De che se favèla in te la storia? 

 de studià

 de tèndi la natura

 de ∫ogà

4. Càta le parole scònte.

FIÙRI,    SPÀRI∫I,    CANPÀGNA,    SACHI,    PRÀ,    ORDÈGNI,    VÈRTA,    
JÈRBA,    STROUPÈIDI,    MA∫ÌERA,    BÌ∫I,    VETRO,    VEDÙRNO

5. Finèisi la fra∫e.
 
Cateina la rèiva  a  strasinà fùra  de __________ Bepi.

Pàr ∫ì fùra de cà∫a Bepi ghe jò tucà a mìtise le ________________

Pàr ∫ì  in tel logo de bàra Chico i và vùltra òuna ___________________

In tel logo  i trùva ________________________

I ciò__________________________ e  i tùrna in tel logo.

6. Le emosioni

Cùmo i stà co…?

Bepi ∫òga col computer: Ghe ∫ì noiù∫, al ∫ì cuntènto, al jo pagòura

Cateina la va fùra a caminà: la ∫ì cuntènta / la ∫ì rabeìada / la ∫ì desperàda

I vìdo al logo càrigo de scùvase: i stà in pà∫ / i ∫ì desperàdi / i ∫ì rabeìadi

I nìta al logo: i si vargògna / i ∫ì gelù∫i / i ∫ì sudisfàdi

8. Mìti la storia drèio fèila. 

Bepi al càriga la fotografèia su internet.�  

Catèina la  rèiva a strasinà  fùra de cà∫a Bepi.�  

I murèdi i vìdo al logo  ch’a  ‘l ∫ì devaentà òun scuvasòn.�  

Dòuti insèmbro i nèta al logo.�

9. Jòudighe ai dòi murèdi a boutà le scùvase in tel bàjo jòusto.

7. Cùmo la  ciàma Cateina al conputer? 

TÙRSO DE PÙMO

SCORSE DE PATATE

FEIÀSCHE  DE PLASTICA
VA∫ÌTO DE VETRO

FEIÀSCA  DE VETRO
SCATULÒN

GIORNÀL

1. Se ti saràvi tèi…? 
Se a rènto casa tòja saràvo òun logo piaèn de scùvase, ch’i ti faràvi?

4. Fìmo fèinta… 
Fà fèinta de esi òun giornalèista, ch’i ti ghe domandaràvi a Bepi e Cateina?

Dimànda 1 

Dimànda 2 

Dimànda 3 

FORA DA LA STORIA

2. Finèisi la fra∫e.
 
Tèndi la natura vol dèi______________________

Fà del baèn insèmbro a ∫ì ________________________

La tecnologèia pol joudà a tèndi la natura co _______________

3. Cùmo se se conpòrta? 

Colùra sulo le robe jòuste da fà.

•	 boutà la plastica in tel prà �

•	 boutà le scùvase in tel bàjo jòusto �

•	 nità òun bùsco insèmbro ai amèighi �

•	 consoumà masa acqua �

•	 duperà i “social” par joudàghe ai altri�

•	 lasà scùvase par le canpàgne �

•	 respetà i anemài e le peiànte�

6. Ch’i ghe prometìmo a la Tera? Ch’i  ti poi fà ti par joudà la natura? 

7. La natura 
Co ti pènsi a i bùschi, a le canpàgne, a la natura, chèi te vèn in amènto? Scrèivi 8 parole.

5. Di∫ìgna e inventa! 
Di∫ìgna e scrèivi qualco de baèl par faghe capèi a la ∫ènto de no lasà le scùvase in gèiro.

Jera na ‘olta, poco poco tempo fa, ‘n morè de nome 
Bepi senpro ntacà sul conputer e nol voleva ∫ì mai 
fora de ca∫a. ‘N bel dì de primavera ven a catalo la 
so amiga Catina con la ‘ntension de strasinalo fora 
de ca∫a.

“Ala su, ∫emo n po’ fora a caminà. Mi ‘ngrumarè 
fiori e ti i spari∫i. Ti segni grando e groso, no te sarò 
‘n problema stricate ‘ntele graje e ‘ngrumali”, ghe 
dì Catina.

“Ma ola ti voi che vai!” ghe rispondo Bepi. “∫e fadiga. 
Se suda. Me ∫e piun bel restà sa.”

“Sempro ntacà su ‘sto strafanicio” e la mostra ‘l 
conputer. “No ti se gnanche come che ∫e fata la 
jerba.”

“Come no? Me basta ∫ì su internet e posi vedi duta 
la jerba che voi.”

“Donca, e la jerba ‘ntel conputer ti rivi anche a 
tocala? Ma dai! ∫e cusì bel caresà i bari de jerba 
e poi descalsi caminaghe de∫ora. Ala, mòvete! 
Mètete le scarpe e ∫emo ‘ntela canpagna del vecio 
Toni che ∫e duto vedorno. Ti vedarè quanti spari∫i 
e quanti fiori che cataremo!”

E cusì sforsà, Bepi ghe jo tochesto metise le scarpe 
e ∫ì fora de ca∫a. Bon che ‘l se jo ciolto de drio i ociai 
de sol, se no duta quela luce lo varao orbà, despoi 
tanti dì ‘nfisà sul conputer.

I moredi camineva duti contenti, anche Bepi jo ‘na 
contentesa che nol penseva.

I va oltra ‘na ma∫era per fa prima. Tanto i sa che 
anche la canpagna del vecio Checo ∫e vedorno e 
‘n abandòn, nisun no ghe sigarò de drio se i pasa 
treso. 

De colpo la contentesa spariso, i oci spalancadi, 
i moredi deventa bianchi ‘n mu∫o. Quela bela 
canpagna ola che tenpo ndrio se someneva 
patate, bi∫i, fava, deso la ∫e deventada ‘n scovason, 
che te fa alsà ‘l stomego, scovase de duti i tipi: 
plastiche, cartoni, frighi, spacheri, gome de auto, 
e tanto altro ancora. 

I moredi se varda ‘nbalsamadi e no i cata parole 
juste per quel ‘de∫io, ma poi a Bepi ghe ven ‘na 
idea: ‘l fa ‘na fotografia col telefonin e ‘l ghe dì a 
Catina: “Scolta, deso ∫emo fina ca∫a meja e se 
femo judà per rimedià a ‘sto de∫io”. La Catina ghe 

fa de moto col cao, anche se no ghe ∫e ciaro che 
che vol fa Bepi.

A ca∫a Bepi se colega con duti i so amighi sui 
“social”, ‘l càrega la fotografia de la canpagna del 
vecio Checo càrega de scovase e ‘l scrivo: “Se ti 
ghe tegni al nostro pianeta, judeme a netà sto 
scovason! Na picia dimostrasion per dà 'n bon 
e∫empio!”

E, armadi de scove e sachi, Bepi e Catina i torna 
‘ntela canpagna a netà.

Despoi ‘na ora scominsia a rivà ∫ento de ogni età, 
i amighi de Bepi, ma anche tanti altri, amighi dei 
amighi, duti con scove, sachi e ordegni pronti per 
lavorà. Duti tenti a spartì la plastica, la carta, ‘l 
fero, ‘l virio, cusì come che i jo ‘nparà  le regole del 
riciclo.

E cusì, duti ‘nsembro a fase corajo e dendo ‘n 
bon e∫empio, i jo netà quela canpagna e dute le 
canpagne ‘ntorno, e poi nanti anche i pradi e i 
boschi piun lon∫i. 

Tante ‘olte se dì che la tecnologia rovina ‘l mondo, 
ma anche remenase perdendo tenpo no ghe juda 
a la nostra Tera. Bepi e Catina ne jo contà ‘na storia 
moderna fata de conputer e telefonini 
che meto ‘nsembro 
la ∫ento che vol 
vivi ‘nte mondo 
piun neto. 

I doi moredi jo 
savesto doperà 
ben la tecnologia 
e anche ‘l so 
tenpo.

1. Chi vemo ‘ntela storia? 

a) Nome: _____________________

Come 'l ∫e?

_________________________________________

 Che 'l fa ‘ntela storia?

_________________________________________

b) Nome: _____________________

Come 'l ∫e?

_________________________________________

Che 'l fa ‘ntela storia?

_________________________________________

‘NTELA STORIA

2. ∫e vero o ∫e falso?  Meti ‘na X se falso. 

A Bepi ghe pia∫ ∫i spaso per le canpagne. �

Catina vol che Bepi vaga ‘n po’ fora de ca∫a.�

I moredi cata ‘na canpagna carega de fiori.�

Bepi ‘dopera ‘l telefonin per judà la natura. �

La ∫ento meto le scovase separate per riciclale. �

La storia ne ‘npara che le robe moderne no va mai ben. �

A la fine la canpagna ∫e duta neta.�

3. Quala ∫e la risposta justa? 

Bepi sta tanto tenpo:
 ‘n corto

 sul computer

 ‘n piasa

Catina ghe dì a Bepi de ∫ì a ‘ngrumà:
 castagne e pomi

 spari∫i e fiori

 fon∫i e more

Che i cata 'n canpagna?
 'n laco

 'na ce∫a

 'n monto de scovase

Che roba 'dopera Bepi per domandà aiuto?
 'na tronba

 'l conputer e ' "social"

 'n microfono 

De che parla la storia?
 de studià

 de tendi la natura

 de ∫ogà

4. Cata le parole sconte.

FIORI,    SPARI∫I,    CANPAGNA,    SACHI,    PRA’,    ORDEGNI,    PRIMAVERA,    
IERBA,    GRAJE,     MA∫ERA,    BI∫I,    VIRIO,    VEDORNO

5. Finisi la fra∫e.
 
Catina riva  tirà fora de  __________ Bepi.

Per ∫ì fora de ca∫a Bepi meto ‘ndoso  ________________

Per ∫ì ‘ntela canpagna i scavalca ‘na  ___________________

‘Ntela canpagna i cata ________________________

I ciò__________________________ e i va ‘n canpagna.

6. Le emosioni

Come i sta co…?

Bepi ∫oga col computer:  ghe ∫e noio∫o / el ∫e contento / el jo pagura

Catina va spaso per el pra’: la ∫e contenta / la ∫e rabiada / la ∫e disperada

I ve la campagna carega de scovase: i sta ‘n pa∫e / i ∫e disperadi / i ∫e rabiadi

I neta la canpagna: i se vergogna / i ∫e gelo∫i /  i ∫e sodisfadi

8. Meti la storia drio fila. 

Bepi meto su internet la foto. �

Catina riva fa ∫ì fora de ca∫a Bepi. �

I moredi cata la canpagna carega de scovase. �

Duti ‘nsembro i neta la canpagna.�

9. Judeghe ai doi moredi a butà le scovase ‘ntel bidon justo.

7. Come ciama Catina ‘l conputer? 

TORSOLO DEL POMO

SCORSE DE PATATE

FIASCHE DE PLASTICA
VA∫ETO DE VIRIO

FIASCA DE VIRIO
SCATOLON

GIORNAL

1. Se ti saravi ti… 
Se rento ca∫a toja saravo ‘n logo pien de scovase, che ti faravi?

4. Femo finta… 
Fa finta de esi ‘n giornalista, che ti ghe domandaravi a Bepi e Catina?

Domanda 1 

Domanda 2 

Domanda 3 

FORA DA LA STORIA

2. Finisi la fra∫e.
 
Tendi la natura vol dì______________________

Fa del ben ‘nsembro ∫e ________________________

Le robe moderne pol judà a tendi la natura co _______________

3. Come se se conporta? 

Colora solo le robe juste de fa.

•	 butà la plastica ‘ntel pra’�

•	 butà le scovase ‘ntel bidon justo�

•	 netà ‘n bosco co’ la conpanìa �

•	 consumà tanta acqua �

•	 doperà i “social” per judaghe ai altri �

•	 lasà scovase per le canpagne �

•	 rispetà i anemai e le piante�

6. Che ghe prometemo a la Tera? Che ti poi fa ti per judà la natura? 

7. Natura 
Co ti pensi a i boschi, a le canpagne, a la natura, che te ven ‘namento? Scrivi 8 parole:

5. Di∫egna e 'nventa! 
Di∫egna e scrivi qualco de bel per  faghe capì a la ∫ento de no butà le scovase 'n giro.

Jera na volta, no sai ani ‘ndrio, un morè de nome 
Bepi, zorno e noto ‘ntacà sul computer. No ‘l 
voleva zì mai fora de ca∫a. ‘N zorno de primavera 
ven catalo la so amiga Catina con l’intension de 
strasinalo fora de ca∫a.

“Ala su, zemo ‘n po’ de fora, caminà. Mi ‘ngrumarè 
fiori e ti spari∫i. Ti son grando e groso, no te sarò 
‘n problema casate tai gropi e ‘ngrumali”, ghe di∫ 
la Catina.

“Ma vola ti voi che vai!” ghe torna di ‘l Bepi. “∫è 
fadiga. Se suda. Mi me ∫e più bel restà sa.”

“Sempro tacà su sta scatola”, e la mostra ‘l 
computer. “No ti se nanca come che ∫e fata la 
jerba.”

“E come no? Mi me basta zì su internet e posi vedi 
tuta la jerba che voi.”

“Ma dai dai, e la jerba ‘ntal computer ti rivi anca 
tocala? Te preghi! ∫e cusì bel caresà i bari de jerba 
e dopo ‘n pedi nudi caminà de ∫ora. Ala, movite! 
Metite le scarpe e zemo ‘ntala fora del vecio Toni 
che ∫e tuto vedorno. Ti vedarè quanti spari∫i e 
quanti fiori che cataremo!”

E cusì Bepi ghe jò tocà metise le scarpe e zì fora al 
ciaro del sol. Bon che ‘l se jò ciolto de drio i ociai 
de sol, se no tuto quel ciaro lo varavo norbà, dopo 
che tanti zorni al jera fisà sul computer.

I moredi spasegia contenti. Anca ‘l Bepi ghe ven 
fora ‘na contentesa che nol penseva.

I va voltra na ma∫era par fa prima. Tanto i sa che 
anca la fora del vecio Checo ∫e ‘n vedorno e tuto 
‘bandonà, nisun ghe sigarò de drio se i pasa par 
treso. 

De colpo la contentesa spariso, i oci spalancadi, i 
moredi ven tuti bianchi come ‘l morto. Quela bela 
fora vola che ‘na volta se someneva patate, bi∫i, 
fava, deso la ∫e vignuda ‘n scovason, che te gira ‘l 
stomigo, scovase de vugni tipo: plastiche, cartoni, 
frizideri, spacheri, gome de auto, e tante scovase 
‘ncora. 

I moredi se varda matonidi, no i cata le parole 
juste par quel de∫io. A Bepi ghe ven na idea: al fa 
‘na fotografia col telefonin e ‘l ghe di∫ a la Catina: 

“Scolta, adeso zemo ca∫a meia e se femo judà par 
regolà sto de∫io”. La Catina ghe fa de moto co’ la 
suca, anca se no ghe ∫e ciaro che che ‘l Bepi vol fa.

A ca∫a ‘l Bepi se colega con tuti i so amisi sul 
computer, al cariga la fotografia del scovason de la 
fora del vecio Checo e al ghe scrivo: “Se ti ghe voi 
ben a la nostra Tera, iudame a netà ‘sto scovason! 
‘Na picia dimostrasion come scola par i altri!”

E, con mane piene de scove e sachi, al Bepi e la 
Catina i torna ‘ntala fora par netà.

De sa ‘na ora scominsia rivà zento a ufa de vugni 
età, i amisi de Bepi, ma anca tanti altri, amisi dei 
amisi, tuti con scove, sachi e ordegni pronti par 
lavorà. Tuti atenti par spartì justo la plastica, la 
carta, ‘l fero, al vero, cusì come che i jo ‘mparà 
scoltendo le regole del riciclo.

E cusì, tuti ‘nsieme fendose coraio e dendose ‘n 
bon e∫empio, i jo netà quela fora e tute le fore 
‘ntorno, ∫larghendose dopo anca su fore e boschi 
piun lontan. 

Tante volte se di∫ che la tecnologia rovina ‘l mondo, 
ma anca remenase a perdendo tempo no ti ghe 
iuti a la nostra Tera. Al Bepi e la Catina ‘n zorno 
i jò contà na storia moderna fata de computer e 
telefonini che meto ‘nsieme la zento che vol vivi 
‘ntan mondo piun neto. 

I doi moredi jò savesto doperà ben la tecnologia e 
anca al so tempo.

1. Chi ∫e ‘ntala storia? 

a) Nome: _____________________

Come ‘l ∫e?

_________________________________________

 Che ‘l fa ‘ntala storia?

_________________________________________

b) Nome: _____________________

Come ‘l ∫e?

_________________________________________

Che ‘l fa ‘ntala storia?

_________________________________________

‘NTALA STORIA

2. ∫e vero o ∫e falso?  Meti ‘na X se ∫e falso. 

A Bepi ghe pia∫ zi spaso par le fore. �

Catina vol che Bepi vaga ‘n po’ fora de ca∫a.�  

I moredi cata ‘na fora cariga de fiori. �

Bepi ‘dopera ‘l telefonin par judà la natura. �

La zento meto le scovase separade par riciclale. �

La storia ne ‘npara che le robe moderne no va mai ben. �

A la fine la fora ∫e tuta neta.�

3. Quala ∫e la risposta justa? 

Bepi sta tanto tenpo:
 ‘n corto

 sul computer

 ‘n piasa

Catina ghe di∫ a Bepi de zì ‘ngrumà:
 castagne e pomi

 spari∫i e fiori

 fonzi e more

Che i cata 'ntala fora?
 un laco

 'na ce∫a

 un monto de scovase

Che roba 'dopera Bepi per domandà aiuto?
 'na tronba

 'l conputer e i "social"

 'n microfono 

De che parla la storia?
 de studià

 de tendi la natura

 de zogà

30



4. Cata le parole sconte.

FIORI,    SPARI∫I,    FORA,    SACHI,    PRA’,    ORDEGNI,    PRIMAVERA,    IERBA,    
GROPO,    MA∫ERA,    BI∫I,    VERO,    VEDORNO 

5. Finisi la fra∫e.
 
Catina riva  tira’ fora de  __________ Bepi.

Par zì fora de ca∫a Bepi meto ∫ora de se ________________

Per ∫ì ‘ntala fora i va voltra de ‘na  ___________________

‘Ntala fora i cata ________________________

I ciò__________________________ e i va ‘ntala fora.

6. Le emosioni

Come i sta co…?

Bepi zoga col computer: ghe ∫e noio∫ / al ∫e contento / al jo pagura

Catina va spaso pal ‘l pra: la ∫e contenta  / la ∫e rabiada / la ∫e disperada

I vedo la fora cariga de scovase: i sta ‘n pa∫ / i ∫e disperadi / i ∫e rabiadi

I neta la fora: i se vergogna / i ∫e gelo∫i / i ∫e sodisfadi

8. Meti la storia drio fila. 

Bepi meto su internet la fotografia. �

Catina riva fa zì fora de ca∫a Bepi.�  

I moredi cata la fora cariga de scovase.�  

Tuti ‘nsieme i neta la fora.�

9. Judeghe ai do moredi a butà le scovase ‘ntel bidon justo.

7. Come ciama Catina ‘l conputer? 

TORSOLO DEL POMO

SCURSE DE PATATE

BOSE DE PLASTICA
VA∫ETO DE VERO

BOSA DE VERO
SCATOLON

GIORNAL

1. Se ti ti saravi… 
Se visin de ca∫a toja saravo ‘n posto pien de scovase, che ti faravi?

4. Femo finta… 
Fa finta de jesi ‘n giornalista, che ti ghe domandaravi a Bepi e Catina?

Domanda 1 

Domanda 2 

Domanda 3 

FORA DA LA STORIA

2. Finisi la fra∫e.
 
Tendi la natura vol dì______________________

Fa del ben ‘nsieme co i altri ∫e ________________________

Le robe moderne pol judà a tendi la natura co _______________

3. Come se se conporta? 

Colora solo le robe juste de fa.

•	 butà la plastica ‘ntal pra’�

•	 butà le scovase ‘ntal bidon justo�

•	 netà ‘n bosco co’ i amisi�

•	 consumà tanta acqua�

•	 doperà i “social” par judaghe ai altri�

•	 lasà le scovase par le fore�

•	 rispetà i anemai e le piante�

6. Che ghe prometemo a la Tera? Che ti poi fa ti par judà la natura? 

7. La Natura 
Co ti pensi a i boschi, a le fore, a la natura, che te ven ‘namento? Scrivi 8 parole:

5. Di∫egna e 'nventa! 
Di∫egna e scrivi neschè de bel par faghe capì a la zento de no buta le scovase 'n giro.

